
Hiritarren txartelarekin hiriko garraioa ordaindu ahal izango da, tarifa sozialak kontuan hartuta, gainera
Amelia Salanuevak eta Javier Torrensek ziurtapen txartelari gehitu dizkioten zerbitzuak aurkeztu dituzte
2009ko apirilak 7, asteartea.  Toki Administrazioko Departamentuak sustatutako hiritarren txartelarekin hiriko garraioa ordaindu ahal izango da laster Iruñako eskualdean. Gainera, tarifa sozialak dituztenei (65 urtetik gorakoei, minusbaliatuei, familia ugariei eta abarrei) dagozkien deskontuak egingo dizkiete. Toki Administrazioko kontseilari Amelia Salanueva Murguialdayk eta Iruñako Eskualdeko Mankomunitateko presidente Javier Torrens Alzuk txartelaren ezaugarri eta zerbitzuen berri eman dute gaur prentsaurrekoan. Txartelak hari gabeko sistema bat dauka eta ez dago irakurgailuan sartu beharrik.

Toki Administrazioko kontseilari Amelia Salanuevak esan du orain 185.000 txartel daudela banatuta 41 toki erakundeetan eta Nafarroako Gobernuaren hiru zerbitzutan (Larrabide estadioan, Liburutegi Zerbitzuan eta sinadura digitaldun txartelak egiten dituen Toki Administrazioan). Alde horretatik, kontseilariak adierazi du datozen urteetan txartelak emango dizkietela hala nahi duten toki erakunde berriei.

Toki Administrazioko Departamentuak eta hiru finantza erakundek (Nafarroako Kutxak, Caja Ruralek eta Euskadiko Kutxak) adostutako hitzarmen bati esker, 225.000 txartel egin dituzte, aurrekoak berritzeko eta erakunde berriei emateko. 


Hiritarren txartela gisa horretako lehen proiektua da Espainian. Txartelak hainbat toki erakunderen zerbitzuak erabiltzeko balio du. Hau da, txartelak, edonon egin dela ere, balio du egin duenaren zerbitzuak baliatzeko ez ezik, baita diru-zorro gisa, garraioa ordaintzeko, Nafarroako liburutegi publikoetan maileguak egiteko eta aurrerago gehitu zaizkion beste zerbitzu batzuetarako. Horrek esan nahi du Corellan egindako txartel batekin, adibidez, honako hauek egin daitezkeela: Sarrigurengo kirol hirira sartu, Villavesa hartu, Iruñako liburutegi nagusian liburuak, CDak, DVDak eta abar maileguan hartu, e.a. Gainera, udara baino lehen, Iruñako Udalak errentan jarriko dituen bizikletekin paseatzeko aukera ere izango da. Hori guztia txartel berberarekin.
Hiri garraioa eta tarifa sozialak

Iruñako Eskualdeko Mankomunitateko presidente Javier Torrensek azaldu du hiritarrentzako txartel guztiek hiri garraioa ordaintzeko teknologia dutela eta laster IEMren bidez ezarriko dela.  Era horretan, txartela dirua jarritakoan aktibatuko da eta hiritarrek berehala erabili ahal izango dute. Txartela Mankomunitateak dirua jartzeko apropos antolatutako sarean aktibatuko da. Txartel zaharretan uztaila arte jarri ahal izango da dirua eta 2009. urtea amaitu arte egin ahal izango dira ordainketak; beraz, aldi batean bi txartelak egongo dira martxan. 


Txartel berria doan emango zaie hiritarrei eta, sistema desberdina izango denez, banku txartela ez baino Mankomunitateak gestionatutako txartela izango dute esku artean. Javier Torrensek esan du, baita ere, autobus-bonu merkeagoa duen jendeak gutun bat jasoko duela laster, barruan formulario bat duela. Formulario hori bete eta IEMak esandako lekuan entregatuz gero, txartela dagokien gizarte profilarekin egingo zaie. Kolektibo horiek dira tarifa soziala dutenak, 65 urtetik gorakoak, minusbaliatuak, familia ugariak, 52 urtetik gorako langabeak eta gutxieneko diru-sarrera jasotzen duten pentsiodunak. 


Toki Administrazioko Departamentuak eta Mankomunitateak 2007ko maiatzean sinatu zuten hiritarren txartela abian jartzeko lankidetza hitzarmena. Akordioetako bat da, hain zuzen, IEMari ematea Eskualdeko Hiri Garraiorako gizarte profila dutenentzako txartelak. Txartelarekin lehen aipatu zerbitzu berberak erabil daitezke (egiaztapena, kiroldegiak, igerilekuak, Nafarroako liburutegi publikoak eta beste udal zerbitzu batzuk) eta izapide pertsonalak egin daitezke informazio guneetan. Gainera, txartelari zerbitzuak gehitzen joateko aukera dago, egiaztapena behar badute eta toki erakundeei egoki iruditzen bazaie. 


Hiritarrentzako txartela 2001ean martxan jarritako egiaztapen txartelaren ondokoa da. 2001ean hiru toki erakundek (Corella, Alesbes eta Tafalla) parte hartu zuten proiektuan eta 9.000 txartel egin ziren. Asmoa zen txartela hiritarren egiaztagiri izatea udal zerbitzuak, igerilekuak, kiroldegiak eta beste udal instalazio batzuk erabiltzeko. Txartel horri diru-zorroa gehitu zitzaion, Iruñako Eskualdeko hiri garraioa ordaintzeko, baita informazio guneetan izapide pertsonalak egiteko aukera ere. Proiektuan gero eta erakunde gehiago sartu ziren eta 2006an txartela irakurtzeko sistema (ukipen txipa) kendu eta beste teknologia bat jarri zitzaion (hari gabeko txipa), azkarragoa, iraunkorragoa eta identifikatzeko erosoagoa. Orain, izan ere, txartela ez da irakurgailuan sartu behar.

